БДЕННАЯ СЛУЖБА

СВЯЩЕННОМУЧЕНИКУ ЛАВРЕНТИЮ,

ЕПИСКОПУ БАЛАХНИНСКОМУ,

ВИКАРИЮ НИЖЕГОРОДСКОЙ ЕПАРХИИ

И ИЖЕ С НИМ ПОСТРАДАВШИМ ЗА ХРИСТА
ПРОТОИЕРЕЮ АЛЕКСИЮ (ПОРФИРЬЕВУ) и АЛЕКСИЮ (НЕЙДГАРДТУ),

НОВОМУЧЕНИКАМ НИЖЕГОРОДСКИМ.

ПАМЯТЬ ЖЕ ИХ 24 ОКТЯБРЯ / 6 НОЯБРЯ,

В ПРАЗДНИК ИКОНЫ ПРЕСВЯТОЙ БОГОРОДИЦЫ

«ВСЕХ СКОРБЯЩИХ РАДОСТЬ»
НА ВЕЛИКОЙ ВЕЧЕРНЕ НА «ГОСПОДИ, ВОЗЗВАХ»
СТИХИРЫ, глас 1-й:
Придите утешимся, вернии,/

скорбь бо преста,/

возсия солнца светлее мучеников всечестных память,/

ихже кровьми убелилася Русь/

в настоящее малое время//

покаяния плод принесе.

О дивное чудо Спасителя нашего,/

скорбь убо в радость прелагается Им,/

слезные источники, яко реки текущие в жизнь вечную бывают,/

сшедшии на Волжский остров взошли в небесный Иерусалим,//

осенняя память мучеников вечную весну предвозвещает.

Не убоимся, братие, от убивающих тело,/

души же не могущих погубити,/

призывает наш Архипастырь святый Лаврентий,/

не остави бо паству свою/

и был верен до смерти//

и наследова от Владыки венец живота.

О старцы Печерстии!/

Мирным вашим трудам и блаженной тихой кончине/

како новый Наместник обители святый Лаврентий не поревновал,/

в предлежащем подвиге исповедничества,//

иной бо крест ему Господь Иисус даровал.
СЛАВА, глас 8-й:

Имеет убо Божественная душа твоя и непорочная,/

приснопамятне Лаврентие,/

Небесный Иерусалим жилище,/

егоже стены пречистыма рукама Невидимаго Бога живописашася,/

Всечестное же твое тело/

яко в чаще во брегах Волжских под обителью твоею Печерскою упокоилося,/

утверждение ей подавая,/

и сокровище неоскудеваемо спасения земли нашей Нижегородстей обильно источающе./

Соблюди, всехвальне, тя величающий град от противных приражений,/

дерзновение яко имея ко Христу, тя прославльшему.

И НЫНЕ, Богородичен, глас 5-й:

Святейшую Херувим и вышшую Серафим, Пречистая,/

Богородицу Тя исповедающе,/

имамы, грешнии, Заступницу/

и обретаем во время напастей спасение./

Темже не престай о нас молящи,/

державство и прибежище душам нашим.

НА ЛИТИИ СТИХИРА, глас 8-й:

Поругание Христово носящее, святителю Лаврентие,/

с кафедры епископской в темницу сошел еси;/

поношение всяческое терпяще,/

с соузники твоими смерти мученической предан был еси./

Любимче народа, добровольно страдая,/

царственным страстотерпцам и Самому Спасителю уподобился еси./

Молитва же ваша, святии Лаврентие, Алексие и Алексие,//

земли нашей нижегородстей довлеет на небеси.

СЛАВА, глас 8-й:
Иову многострадальному уподобися Русь,/

и, завистию диаволею оклеветаема,/

во власть нечестивых отступников вдадеся,/

но якоже праведный оный веру во Искупителя исповеда,/

и кровьми мученическими запечатле,/

и воскресла яко из праха,//

проказу неверия оттрясе.

И НЫНЕ, Богородичен, глас тойже:

Красную Тя, Всечистая,/

едину от века обрет доброту Иаковлю Пребезначальное Слово/

и, вселився в Тя благоутробия ради,/

обнови человеческое естество:/

Его же моли непрестанно/

от всяких бед и скорбей избавитися нам,/

Тя радость и спасение мира почитающим.
СТИХИРЫ НА СТИХОВНЕ, глас 1-й:

Веселися о Господе, Нижний Новгороде,/

радуйся и ликуй верою светлоодеявся,/

Архипастыря имея Лаврентия всеславнаго страдальца/

и, по основателе твоем святем мученике князе Георгии,/

такожде пред Богом заступника и поборника,/

и свидетеля Истины яко велие сокровище./

Виждь низлагающа иноплеменников дерзости/

и благодарно Спасу возопий: Господи, слава Тебе.

СТИХ: Священницы Твои облекутся в правду,/ и преподобнии Твои возрадуются.

Аще призвал есть верных к мученичеству,/

к предлежащему исповедничеству,/

предлежит бо нам ныне во благохваление святитель Лаврентий,/

ибо званный к трапезе Агнчей усердно прииде/

и, мученическими кровьми убелившись, исповедал Христа,//

Емуже молится о спасении душ наших

СТИХ: В память вечную будет праведник,/ от слуха зла не убоится.

В премирная селения дух твой, святителю Лаврентие мудре,/

Христос Бог положи непреложно,/

ты бо веры Православныя был еси поборник/

и в годину гонения мужески пострадал, яко адамант твердый;/

темже твое днесь празднуем успение по достоянию,//

славяще прославльшаго тя Господа.
СЛАВА, глас 5-й:

Стецемся верою и любовию,/

возопиим празднственная и восплещим руками вси,/

воинства Небесная да веселятся/

в настоящее торжество священномученика,/

убиенного за Прободеннаго копием Царя Господа/

и гордыню богоборцев низложившаго дерзновенно,/

со всеми святыми нашего твердаго поборника в Новаграде Нижнем,/

молящеся сице рцем,/

преславне Лаврентие, предвари и изми ны от всякия нужды/

и спаси рабы твоя молитвами твоими.

И НЫНЕ, Богородичен, глас тойже:

Блажим Тя, Богородице Дево,/

и славим Тя, вернии, по долгу,/

град непоколебимый, стену необоримую,/

твердую Предстательницу и Прибежище душ наших.
ТРОПАРЬ, глас 4-й.

Святительства благодатью украшенный,/

ни на един же день оставити паству свою восхотел еси,/

юже вручи тебе Пастыреначальник Христос,/

Емуже до уз темничных и смерти, взем крест, последовал еси,/

венцем мученическим на небесах венчался еси,/

священномучениче Лаврентие отче наш,//

моли Христа Бога спастися душам нашим.

НА УТРЕНИ ПО ПЕРВОМ СТИХОСЛОВИИ
СЕДАЛЕН, ГЛАС 4-й

Лаврентия днесь священномученика память светло празднуем, яко Христу непрестанно молящася, всем дати мир и велию милость.

СЛАВА И НЫНЕ, Богородичен, глас 5-й:

Утоли болезни многовоздыхающия души моея,/

утолившая всяку слезу от лица земли:/

Ты бо человеков болезни отгоняеши/

и грешных скорби разрешаеши,/

Тебе бо вси стяжахом надежду и утверждение,/

Пресвятая Мати Дево.

ПО ВТОРОМ СТИХОСЛОВИИ СЕДАЛЕН, глас 4-й:
Память твоя, славне священномучениче Лаврентие,/
уясни днесь Церковь/

и вся собра песньми восхвалити тя,/

яко воина Христова и святителя,

и всякого нечестия в земли нашей потребителя,//

темже мольбами твоими избави ны от всех бед.

СЛАВА И НЫНЕ, Богородичен, глас 6-й:

Упование мира, Благая Богородице Дево, Твое и единое страшное предстательство просим:/

умилосердися на люди безпомощныя/

и моли Милостиваго Бога/

избавитися душам нашим от всякого прещения, едина Благословенная.

ПО ПОЛИЕЛЕЕ СЕДАЛЕН, глас 8-й:
Подобно царственным страстотерпцам/

мощми срастворен всей земли Русской почиваеши,/

духом же скорый помощник обретаешися/

и чудесами яко лучами солнечными блистаешися,/

и уставляеши недуги, и души веселиши, и вся просвещаеши,/

темже тя всеблаженне по долгу поем и любовию почитаем святую память твою/

священномучениче Лаврентие,/

моли Христа Бога согрешений оставление//

даровати чтущим любовию святую память твою.

СЛАВА И НЫНЕ, Богородичен, глас 6-й:
Преложение скорбящих,/

пременение болящих еси, Богородице Всепетая:/

спаси град Твой и люди,/

боримых умирение, обуреваемых тишино,/

едина Предстательнице верных.

ПО 50-м ПСАЛМЕ СТИХИРА, глас 6-й:

Днесь созывает страстотерпца всемирное торжество,/

приидите убо празднолюбцы,/

светло празднуем память его, глаголюще:/

радуйся на защиту риз господних по долгу ставый,/

радуйся отпор гонителем и хульником Святыя Церкви давый,/

радуйся низложение и темничное заключение по образу Спасителеву претерпевый,/

радуйся блаженную страсть Христову возживописавый;/

Егоже моли, священномучениче Лаврентие,/

избавитися нам видимых и невидимых враг//

и спастися душам нашим.

КАНОН, глас 6-й.
ПЕСНЬ 1
ИРМОС: Волною морскою/ Скрывшаго древле/ гонителя мучителя - / под землею скрыша спасенных отроцы;/ но мы, яко отроковицы,/ Господеви поим,/ славно бо прославися.

Егда от рождшей тя взят был еси на воспитание в училище духовное, не чаяло ли сердце матери скорби и болезни твои, их же имел бысть претерпети за Христа, славне Евгение.

Уподобил тя Христос Себе и предъизбрал даже из детства в единственном сыне матери - вдовицы, приуготовляя сосуд избранный святительства Своего.

Скорбели вы, матерь и чадо, разлучаяся ради обоюдного следования за Христом, но утешались, взирая на спасительные страдания Богоматери и Господа своего.
БОГОРОДИЧЕН. Радуйся, Благодатная, рождшая Господа, скорбных матерей и вдовиц радость и утешение, крепость и ограждение святых.

ПЕСНЬ 3
ИРМОС: Тебе, на водах/ повесившаго всю землю неодержимо,/ тварь, видевши на лобнем висима,/ ужасом многим содрогашеся,/ несть свят,/ разве Тебе, Господи, взывающи.
Дивны дела Твои, Господи, колико души, Тебе преданные, возрастают и совершенствуются, зело возрастал духовне отрок Евгений, угодник Твой его же святыми молитвами спаси души наша.

Витии суемудренные недоумеют, како муж, благоугоден Господеви, вся, елика аще творит, успеет, но целомудрен быв, в научении, во всем преуспевал угодник Христов Евгений.
Не восхотев двема господинома работати, но единому Богу точию узкий и тесный путь иноческий избираеши, Евгение, во всем уподобляяся Господеви своему.

БОГОРОДИЧЕН. Радуйся, Благодатная Богородице Марие, девствующих и иноков стено нерушимая, и отрадо, и утешение.
ПЕСНЬ 4

ИРМОС: На Кресте Твое Божественное истощание провидя,/ Аввакум, ужасся, вопияше:/ Ты сильных пресекл еси державу, Блаже,/ приобщаяся сущим во аде,/ яко Всесилен.
Монашеский путь искусом начинается, им же, яко злато в горниле, душа твоя очищалася, но помози, отче Лаврентие, и нам претерпети искус коемуждо свой.

От послушания к послушанию восходил еси, отче Лаврентие, но помози и нам немощным, от Божественныя Силы восприняв силу, повеленное исполнити и течение совершити свое.
Воистину не имея зде пребывающего града, но грядущего взыскуя, божественне Лаврентие, семо же и амо пеклся еси о Церкви Божией, но помози и нам, зело опутанным земными пристрастиями, стать истинными чадами ея.

БОГОРОДИЧЕН. Радуйся, Храме одушевленный, и воплощение тайны домостроительства Божия, Пресвятая Богородице Марие, заступи нас и избави от всех бед.
ПЕСНЬ 5

ИРМОС: Богоявления Твоего, Христе,/ к нам милостивно бывшаго,/ Исаия, Свет видев Невечерний,/ из нощи утреневав, взываше:/ воскреснут мертви,/ и восстанут сущии во гробех,/ и вси земнороднии возрадуются.
Яко послушание монашеское не искавшему священства оное тебе, отче Лаврентие, вверяется, но умоли Господа нам, да взыщем и обретем благодать.

Пастырская благодать сама тя, отче Лаврентие, научаше и образоваше, якоже Святый Дух в верных своих ходатайствует воздыханиями неизреченными, но помози нам молитвами твоими причастниками быти Его.

Яко неплодовь о чадех веселящася, восприяв благодать священства, отче Лаврентие, многи сыны и дщери о Господе родил еси, не забуди и нас убогих чад твоих.

БОГОРОДИЧЕН. Честная похвало иереев благоговейных, радуйся, Пресвятая Дево, сподоби и нас благоговеинством преложити на милость Божественнаго Сына Твоего.

ПЕСНЬ 6
ИРМОС: Ят бысть,/ но не удержан в персех китовых Иона:/ Твой бо образ нося,/ Страдавшаго и погребению давшагося,/ яко от чертога, от зверя изыде./ Приглашаше же кустодии:/ хранящии суетная и ложная,/ милость свою оставили есте.
Приближшуся часу испытания, святитель Тихон с собором Архиереев в высшую степень священства, во епископа тя, отче Лаврентие, поставляет, пасти агнцы Своя тя Христос призывает, яко воистину любящего Его.

Един пред Богом в ответе остался еси за церковь Нижегородскую, отче Лаврентие, егда архиерей правящий остави паству и тя по себе викария, но исправи стопы наша, во еже не оставити путь Христов. С ревностию на дело Божие устремился еси, отче Лаврентие, паству нижегородскую и обитель Печерскую окормляти и словесные овцы ко Христу возвращати, яко из уст львовых исхищая от богоборческаго заблуждения, наследники их ко Христу приводя Божественного Царствия Его.
БОГОРОДИЧЕН: Взбранной Воеводе победительная, радуйся, Архиереев благоговейное удобрение, Тобою же избавляемся от злых.
КОНДАК, глас 3-й:

В годину трудную и скорбную крест свой не оставляя нес,/

егоже вручи тебе Пастыреначальник Христос,/

Емуже до темницы и смерти последовал еси,/

венцем мученическим на небесах венчался еси,/

Священномучениче Лаврентие отче наш,/

молися Пресвятой Троице/

паству Нижегородскую в правоверии соблюсти//

и обитель твою Печерскую сохранити даже до скончания века.

ИКОС
Благословением венценоснаго страстотерпца, славне Лаврентие, было твое поставление,/

и дондеже сия последняя царского времени архиерейская хиротония совершися не пришло на Руси отступление,/

верен убо Господь с наказанием сотворити избытие,/

последнего яко перваго принимая тя священномучениче,//

труды же и подвиг твой полагая во основание покаяния народа Божия.
ПЕСНЬ 7

ИРМОС: Неизреченное чудо:/ в пещи Избавивый преподобныя отроки из пламене/ во гробе мертв, бездыханен полагается/ во спасение нас, поющих:/ Избавителю Боже,/ благословен еси.

Ни на един же день оставити паству твою возмогая, святителю отче Лаврентие, среди искушений и бед, якоже и наставнику твоему Патриарху святому Тихону написав, желая с ним быти на соборе Всеправославном, не остави и нас ныне, яко в Соборе исповедников Всероссийских просиял еси.

Егда предтеча антихристов обруши на Церковь клевретов своих, ризы Божественные раздрати тщася, возвысил еси глас архипастырский свой, святителю Лаврентие, в защиту Матере нашея Святыя Церкви, но молитвами твоими избави ю ныне от искушений и бед.

Готовися уже тебе венец мученический, егда монахиня некая, твое чадо духовное, над клобуком монашеским твоим венец огненный узрев, страхом велиим обдержима бысть, но сподоби, да огнем оным невещественным терние грехов наших Господь попалит.

БОГОРОДИЧЕН. Радуйся, Невместимаго во чреве вместившая, радуйся, Образ Церкви Христовой, не престай ю и ныне избавляти от злых.

ПЕСНЬ 8
ИРМОС: Ужаснися, бояйся, Небо,/ и да подвижатся основания земли:/ се бо в мертвецех вменяется в Вышних Живый/ и во гроб мал странноприемлется./ Его же, отроцы, благословите,/ священницы, воспойте,/ людие, превозносите во вся веки.
Воистину во всеоружие Божие облеклся еси, егда за призыв к сему, яко за крамолу некую в темницу беззаконно ввержен был еси, отче Лаврентие, но да изведет Господь молитвами твоими из темницы души наша, присно беззаконнующих на Него.

И со беззаконными вменися, но образ Христов и заключенным в темнице, яко благоразумным разбойником, явил еси, яко свеща им бысть светлая в нощи, святителю отче Лаврентие, Богу всыновляя их, в оной же нощи греховной сущих просвети днесь и нас, блудных чад твоих.
Кий же и вас образ наречем, собравшихся от властей жестоких и беззаконных в праздник святого Крестовоздвижения и на образ Христова поругания носящего архипастыря своего воздвигших пяту - поистине синедрион сатанинский.
Яко восхоте Тя, Христе, Пилат пустити Связня единого, иудеи же воспретиша, тако и святителя Твоего Лаврентия лукаво удержаша, прочих же узников по амнистии отпустиша, да елика Господу, тако и верному Его слуге сотворят, но молитвами онаго избави нас, Боже, закваски лицемерного и прелюбодейного века сего.
БОГОРОДИЧЕН. Аще и Богоматерь еси, присно пребываеши Дева, и души наша присещаеши, не престай призирати на ны, присно призывающих Тя.

ПЕСНЬ 9

ИРМОС: Не рыдай Мене, Мати,/ зрящи во гробе,/ Егоже во чреве без Семене зачала еси, Сына:/ восстану бо и прославлюся,/ и вознесу со славою непрестанно яко Бог,/ верою и любовию Тя величающая.

Аще и не в гору путь от тюрьмы до рекомыя «чрезвычайки», но труден был тебе, яко на Голгофу возшедшему, уподобившемуся Христу своему.
Слезами крестный путь свой оросил еси, отче Лаврентие, вемы же, яко наипаче о народе своем заблудшем печалился еси во образ Господа Иисуса, рекшаго Иерусалиму: «Аще бы ведал еси, что ныне есть ко смирению твоему.»

Воистину пастырь добрый и мужественный являешися, пред оружиями уставленными свидетельствующу тебе, яко страха имети вам не должно теперь, но утешал и причащал протоиерея Алексея и другого Алексея, сотоварищей и со-мучеников твоих.
Остров Мочальный тела святых мучеников принял, и Волга волнами своими покрыла, но молитвами угодников твоих потопи, Господи, в пучине милосердия Своего множество беззаконий наших.
БОГОРОДИЧЕН. Матерь Божия, у храма Твоего Всех скорбящих радости в праздник престольный угоднику Своему Лаврентию на последнем скорбном пути пославшая во утешение множество духовных чад его, отри слезы верных, следующих за Божественным Сыном Твоим узким и тесным путем крестоношения своего.
СВЕТИЛЕН:

Подвигом своим облекл еси паству твою во всеоружие Божие, имже отразити нам козни лукавого помози, светом же облистался еси нетварным при кончине твоей, священномучениче Лаврентие, оным же светом души наша просвети, да исполнится воля Христова и в нас, чтущих память твою на земли.
СЛАВА И НЫНЕ, Богородичен:

Под кров Твой, Дево Госпоже прибегаем/

вси роди человечестии:/

просвети ны светом Рождества Твоего,/

грешныя рабы Твоя,/

молящиеся прилежно и поклоняющиеся Тебе,/

и просящия умирения мирови/

и душам нашим велия милости.

НА ХВАЛИТЕХ СТИХИРЫ, глас 4-й:
В реку ввергнута, святе Лаврентие,/

реку тя исполнену вод духовных ведяще,/

молим истаявшия души наша страстей преступленьми/

милостию твоею многою окропи,/

и омый сущих во скверне,//

и многих избави бед и вечнаго мучения.

Слово Божие воды живыя реки/ из чрева верных глаголет истекати,/

подвиги же ваша, святые мученики Лаврентие, Алексие, Алексие,/

сподобили вам ризы нетленные исткати/

темже образ ваш, яко источник духовный,//

егоже струи даны Богом град наш омывати.

Яко огнь и воду прошедша,/ и в покой вечный вшедша,/

мученики святителю Лаврентие, протоиерею Алексие и Алексие,/

со всеми новомученики Российскими,/

молите умирити Отечество наше и люди,/

чтущия любовию святую память вашу.

СЛАВА, глас 8-й:

Князем мучеником древле на холмех,/

над землею Низовскою высоко поставленный град/

обновляется ныне воистину духом,/

имущи над собою новаго небеснаго покровителя,/

Епископа Лаврентия священномученика,/

по убиении в водную пучину ввергнутаго,/

по образу убиеннаго и погребенного и во ад сшедшаго Господа./

Веселися доле стоящая обитель Вознесенская,/

горе возноситеся вси верныя нижегородския земли,/

возсия бо солнца светлее//

память новомучеников и исповедников Российских.
И НЫНЕ, Богородичен, глас тойже:

Предстательнице верных, Богородительнице,/

скорбящих Радосте и плачущих великое утешение,/

моли Сына Твоего, Христа Бога нашего,/

со Ангелы, и Апостолы, и всеми святыми/

избавити нас в час испытания лютого осуждения,/

да Тобою спасение улучивше,/

во веки славим Тя, Преблагословенную.

НА ЛИТУРГИИ

Блаженны от канона святого песни 6-я и 9-я.

Прокимен, глас 7-й: Возвеселится праведник о Господе/ и уповает на Него.

Стих: Услыши Боже глас мой, внегда молитимися к Тебе.

Апостол ко Евреем, зач. 335.

Аллилуйа, глас 4-й: Священницы Твои облекутся в правду и преподобнии Твои возрадуются.

Евангелие от Иоанна, зач. 52.

ТРОПАРЬ, глас 4-й.

Святительства благодатью украшенный, ни на един же день оставите паству свою восхотел еси, юже вручи тебе Пастыреначальник Христос, Емуже до уз темничных и смерти, взем крест, последовал еси, венцем мученическим на небесах венчался еси, священномучениче Лаврентие отче наш, моли Христа Бога спастися душам нашим.
КОНДАК, глас 3-й.

В годину трудную и скорбную крест свой не оставляя нес, егоже вручи тебе Пастыреначальник Христос, Емуже до темницы и смерти последовал еси, венцем мученическим на небесах венчался еси, Священномучениче Лаврентие отче наш, молися Пресвятой Троице паству Нижегородскую в правоверии соблюсти и обитель твою Печерскую сохранити даже до скончания века.
МОЛИТВА

Мучениче святый, епископе Лаврентие! Молим тя мы, недостойные чады твои, на грешней и многострадальней земле Российской пребывающие, на коей и ты страдания и мучения претерпел еси ради Христа Бога нашего! Спаси души наша, утверди души наша во спасительных делах. Моли Господа Бога нашего удалити от нас искушения мира сего грешного, моли Его даровати нам силы и обстояния для исполнения заповедей Его и повелений! Молим тя, святый мучениче Лаврентие, помощи во спасении душ и телес наших, сродников наших и всех христиан Российских.

ВЕЛИЧАНИЕ

Величаем, величаем Тя, священномучениче отче Лаврентие, и чтим святую память Твою, Ты бо молиши за нас Христа Бога нашего.

